
Elikagai bankuek urteko janari
bilketa nagusia egingo dute gaur
eta bihar. Euskal Herrikoek, oro-
tara, bi mila tonatik gora elkartze-
ko erronka ipini dute. Horretara-
ko, iaz baino boluntario eta su-
permerkatu gehiagok hartuko
dute parte. Bizkaian, kasurako,
60 pasatxo dira estreinakoz ani-
matu diren denda eta supermer-
katuak: aurten, 276tan ibiliko
dira boluntarioak beharrean. Izan
ere, handia da premia: 80.000
euskal herritarrek baino gehia-
gok jasotzen dute elkarteon la-
guntza. Gehienak, bizkaitarrak
eta nafarrak: 34.000 pasatxo lu-
rralde historiko bakoitzean.

Krisi ekonomikoa hasi zenetik,
erruz igarri dute eskaeren gora-
kada. Herrialde batzuetan, bi-
koiztu ere egin da. Aurten, ordea,
hazkundea moteldu egin dela na-
baritu dute. Bereziki, Bizkaian
gertatu da fenomenoa. Baina, he-
rrialdeko elikagai bankuko presi-
denteorde Luis Crovettok azaldu
duenez, ez da eskaria gutxitu:
«Eskatzen hasi direnak baino
apur bat gehiago dira laguntza es-
katzeari utzi diotenak. Hala ere,
horrek badu azalpen bat: gurega-
na jotzen zuten asko Bizkaiko Gu-
rutze Gorriaren programetan sar-
tu dira». 

Bakoitzari gehiago
Beraz, aurtengo zenbakiek hona-
ko hau erakutsiko dute: eskaera
mantendu, baina kiloak gehitu.
Horrek helburu garrantzitsu bat
betetzen lagunduko die: urtean
pertsonako banatzen duten kilo
kopurua handitzea. «Osasuna-
ren Mundu Erakundeak esaten
du pertsona batek urte osoan 120
kilo jan behar dituela dieta oreka-
tua izateko. Guk gutxiago bana-
tzen dugu. 2016an kopuru horre-
tara iristea gustatuko litzaiguke,
goseari aurre egiten laguntzeaz
gain, ondo elikatzen ere lagundu
ahal izateko».

Bereziki, elikagai jakin batzuen
beharra dute elikagai bankuetako
boluntarioek. Besteak beste,
olioa, arraina eta haragia kontser-

ban, azukrea, pasta, arroza, esnea
eta lekaleak behar dituzte. Azken
horiek gurago dituzte kontser-
ban. Bizkaiko Elikagai Bankuko
presidenteordeak azaldu du zer-
gatik: «Gure laguntza behar du-
tenetako askok pobrezia energe-
tikoa ere sufritzen du. Ez dute di-
rurik elikagaiak erosteko, eta are
gutxiago gasa edo butanoa or-
daintzeko. Beraz, ezin dituzte in-
dabak bi orduz irakiten eduki».
Umeentzako janari bereziak ere
behar dituzte. Bizkaian, adibidez,
aurten farmaziek haur jakiak,
esne hautsa eta enparauak ema-
nez parte hartuko dute janari bil-
ketan.

Urtero halako kanpaina erral-
doi bi egiten dira. Azaroko hau
izaten da nagusia. Udaberrian an-
tolatzen dute beste bat, apalagoa.
Negu atarian egiten den honekin,
urte osoan banatzen dituzten ki-
loen %15 eta %25 artean batzen di-
tuzte elikagaien bankuek. «Biz-
kaian, 4.000 tona banatzen dira
urte osoan, eta horietatik 1.000
Gabon aurrekoak dira».

Baionako Elikagai Bankuak
badu beste premia bat. Hiru bilte-
gitan dituzte elikagaiak, baina
egoitza bakar bat nahi dute. Irai-
lean aukeratu zuten orubea beste
batek hartu die, eta orain beste bi
aukera dituzte esku artean.

Bi mila tona janaritik
gora bildu nahi dituzte

